	Gen. 38:1-30
“Ons moenie soos die wêreld lewe nie.”

Die Bybel het baie geloofshelde, gewone mense wat ons as voorbeelde kan gebruik in die uitleef van ons geloof in Christus ons Verlosser. 
Dink byvoorbeeld maar aan Noag, Abraham, Moses, Josua, Samuel, Dawid, Jeremia, Daniël, Petrus en Paulus... 
Maar een staan uit bo almal van hulle, een sonder voete van klei soos die ander – die Bybel noem nie ŉ enkele negatiewe ding oor hom nie –
	Josef, Jakob se seun by sy geliefde vrou Ragel.

Dit is my plan om vir die volgende maand of twee te fokus op God se openbaring in en deur die lewe van Josef. 
Ek hoop regtig dat ons die wonder van God se werk in sy lewensverhaal sal raaksien – 
veral hoe sy omstandighede en sy lewe soveel parallelle het met die omstandighede en die lewe van ons Here Jesus Christus.
Dit is nogal verbasend dat ons so vroeg in die Ou Testament al so ŉ duidelike beeld het van verlossing soos Hy dit eeue later sou bewerk vir elkeen wat in Hom glo.

Ons lees die verhaal van Josef se lewe in Genesis 37 tot 50. 
Die inleiding is ietwat ongewoon, Gen. 37:1-2a, “1Jakob het in Kanaän gebly, die land waar sy voorvaders ook as vreemdelinge gebly het. 2Hier volg die familiegeskiedenis van Jakob.”
Dit gaan dus nie eintlik oor Josef, of nie net oor hom nie, maar oor hoe dit verder met Jakob se familie gegaan het en hoe hulle in Egipte beland het.
God het mos vir Abraham in Gen. 15 gesê dat sy nageslag vir 400 jaar vreemdelinge sal wees in ŉ land wat nie aan hulle behoort nie.
Maar Josef is baie duidelik die hoofkarakter in hierdie geskiedenis totdat ons eers in hoofstuk 47 lees hoe Jakob en die hele familie Egipte toe getrek het.

Hoofstuk 36 vertel hoe Josef eers alleen in Egipte beland het. 
Maar voordat ons dan lees wat daar met hom gebeur het, onderbreek die verhaal met ŉ tussenspel oor sy ouer broer Juda en Tamar, sy skoondogter. 
Dit is so uit die bloute uit en sonder enige konneksie met Josef in Egipte dat mens dink aan die ou spreekwoord, “Wat het dit nou met die prys van eiers te doen?” 
Maar Juda en Tamar se verhaal gee  ŉ belangrike konteks vir die hele verhaal van Josef en van Jakob se nageslag se verhuising na Egipte toe. 
In plaas daarvan om die verhaal van Josef te begin en dan te onderbreek, wil ek met hierdie tussenspel begin as agtergrond en konteks vir Josef se lewensverhaal.  
					<<Lees Gen. 38:1-30>>
Hierdie is voorwaar nie bedoel vir ligte geselskap nie. 
Ons weet nie presies wanneer hierdie gebeure afgespeel het nie, maar dit was omtrent in dieselfde tyd wat Josef se broers van hom ontslae geraak het.
Jakob het vroeër met sy hele familie teruggekom van Laban af en in Kanaän in die omgewing van Bethlehem gebly.
So weg van familie af het die klomp behoorlik uitgerafel en die pad van God behoorlik byster geraak... 
Jakob se eersgebore seun Ruben, wat veronderstel was om die familienaam en moontlik die verbond van God voort te sit, het “saamgeslaap” met sy pa se vrou Bilha (Gen. 35:22).
Die volgende broers in die erfenis lyn, Simeon en Levi, het die Sigem en sy pa met skelmstreke uitoorlê en al die mans in die dorpie vermoor omdat Sigem hulle sussie Dina verkrag het (Gen. 34).
En dan hierdie affêre van Juda, Jakob se vierde seun... 

 Juda gaan bly eenkant weg van sy familie en daar trou hy met Bat-Sue,  ŉ Kanaänitiese meisie, net soos sy oom Esau vroeër tot sy ma se ergernis gedoen het. 
Juda en sy vrou het drie seuns gehad en toe dit tyd raak, toe kies Juda vir sy oudste seun, Er, ŉ vrou volgens hulle gebruik destyds – Tamar.
Ons weet nie of sy ook ŉ Kanaänitiese meisie was nie, maar dit speel geen rol in wat verder gebeur nie.

Maar Er was ŉ slegte man, ons weet nie wat hy gedoen het nie, maar so sleg dat God hom laat sterf sonder ŉ nageslag. 
In hulle kultuur en geloofsverwagtinge destyds was dit ŉ geweldige ding dat die oudste, die eersgebore erfgenaam, sterf sonder ŉ seun wat die familienaam en die erfenis kan voortsit. 
Daarom was dit ŉ algemene gebruik dat die broer van die oudste wat gesterf het, dan sy broer se weduwee as vrou neem; en dat hulle eerste kind dan die erfgenaam sal wees van die oorlede broer.
Later het God die gebruik deel gemaak van sy wet wat Hy aan Moses gegee het (Deut. 25).

Soos mens sou verwag van ŉ eerbare man in daardie kultuur laat Juda sy tweede seun, Onan, met sy skoonsuster trou – sodat daar ŉ erfgenaam vir Er kan kom. 
Maar Onan is nie so eerbaar nie. 
Sonder ouboet Er was Onan die volgende erfgenaam – maar as hy en Tamar ŉ kind het, dan sal Onan nie meer die hoof erfgenaam wees nie maar dit kind sou wees. 
Hy maak  ŉ geheime plan om seker te maak dat Tamar nie swanger word nie.
	Maar God weet alles en Hy laat nie met Hom speel nie! Hy laat Onan ook sterf.

Juda het geen idee waarom nie, maar twee van sy seuns is dood nadat hulle met Tamar getroud was. Was hy dan blind vir sy seuns se slegte lewens? 
Hy wil nie nog ŉ kans vat met sy laaste seun nie en daarom maak ŉ mooi liegstorie op om Tamar uit die pad te kry. 
Hy stuur haar “net vir eers” terug na haar pa se huis toe totdat Sela kwansuis groot genoeg is om in Er en Onan se plek met haar te kan trou. 
Hy kon haar vrygemaak het van sy familie en toegelaat het om met ander te kon trou, maar dan sou almal besef dat hy nie eerbaar optree volgens hulle kultuur nie. 
Nee, hy hou haar deel van sy familie, ŉ weduwee in Juda se huis, wat net vir ŉ wyle weer by haar pa gaan bly. 
So bly sy goed versorg totdat Sela versorg is... 
	Maar eintlik is dit ŉ skynheilige liegstorie...

Maar toe Sela mooi groot word toe het Juda geen intensie dat hy met Tamar moet trou nie.  
Maar Tamar het die samelewing se verwagting om ŉ nageslag vir Er te gee, sodat haar man se erfenis in sy naam kan voortleef. 
Dit gaan nie bloot om haar nie, maar juis oor haar man se nalatenskap. 

Sy kon dit nie toe geweet het nie, maar ons weet dat dit juis uit Juda en Er se nageslag is wat die een gebore moes word in wie al die nasies van die aarde geseën sal wees – Jesus Christus. 
(Was die duiwel agter hierdie gebeure om die verbondslyn van Abraham na Christus af te sny?)

Tamar kon uiteindelik nie anders as om self ŉ plan te maak nie, ŉ baie gevaarlike plan –want sy het goed geweet wat in hulle kultuur gedoen word met ŉ weduwee wat swanger word. 
Doodgooi met klippe of verbranding is so ŉ verskrikking dat geen weduwee dit sou waag nie!
Maar in onverskrokke dapperheid verlei sy haar skoonpa in die hoop om swanger te word 
sodat die eersgebore erfenislyn van Juda herstel kon word.

Sy vermom haar en maak haar gesig toe met ŉ sluier en Juda herken haar glad nie. 
Hy wil haar betaal met ŉ boklam, wat nogal heelwat werd was, 
maar sy is wil nie die kans vat dat hy dalk vergeet om dit te stuur nie, of so sê sy. 
Die pand wat sy vra is baie persoonlik – Juda se seëlring wat soos ons handtekening vandag is, of jou ID of Paspoort. 
Maar dis nie genoeg nie, soos die banke vandag wil sy al sy FICA dokumente hê.
Sy vra ook die kettinkie of toutjie waarmee die seël soms om die nek gehang is en daarby ook nog sy persoonlike staf. 

Terug by die huis stuur Juda sy vriend om die boklam vir die prostituut te neem en sy pand te gaan terugkry. 
Maar van so iemand is daar geen spoor nie. Niemand weet van wie hulle praat nie. 
Toe hy met die boklam en sonder die pand terug is, gee Juda die soektog op – hy het darem gedoen wat eerbaar is om haar te laat soek. 
Hy kan darem nou nie ŉ gek van homself maak voor die mense deur self na haar te gaan soek nie! 
En daarmee is sy onderonsie met die prostituut afgehandel.  
	Of so het hy gedink... 

Maar dan hoor hy dat die weduwee van sy huis, sy skoondogter Tamar, daar by haar pa‑hulle swanger geword het.  
Dit kan tog nie! Dit mag tog nie! Skandelike ontug! 
En dit ŉ weduwee van die huis van Juda! 
	Bring haar en doen wat die samelewing se kultuur sou verwag van ŉ eerbare man.

Tamar moes baie benoud gewees het, maar glad nie verras nie. 
Onverskrokke en met ŉ kalme vasberadenheid stuur sy die pand aan Juda terug. 
Sy beskuldig hom nie, sy skree nie sy skynheiligheid en die onreg van die samelewing van die dakke af nie. 
	Sy maak net aan hom bekend wie die pa van haar kind is... 

En die man wat nie die slegtheid van sy seuns kon raaksien nie, wat nie sy skoondogter in haar verleidende tabberd kon herken nie, hy herken sy seëlring en kettinkie en staf.  
En hy weet!  Dit is sy eie onreg en skynheilige gelieg oor Sela wat die oorsaak is.
En hy bely in ware eerbaarheid, Tamar is reg en hy nie. 
	In ŉ gelukkige einde aanvaar hy haar terug in sy huis. 
(Die 1983 vertaling lees dat Juda gesê het dat sy onskuldig is, in die konteks is dit nie die bedoeling dat sy onskuldig is voor God nie maar teenoor hom, Juda. Die Bybel maak nêrens spesifiek ŉ uitspraak oor haar spesifieke optrede nie.) 

Met die einde van haar swangerskap blyk dit toe dat dit ŉ tweeling is. 
En net soos die enigste ander tweeling waarvan ons in die Bybel lees (Esau en Jacob) is daar tussen die twee ook al vroeg ŉ struweling. 
Die eerste handjie wat uitkom tydens die geboorte kry ŉ rooi garinkie om want die vroedvrou dink dit is die eersgeborene, maar toe nie. 
	Want die ander enetjie beur verby hom om eerste gebore te word. Peres, 
		voorvader in die voorgeslag van Jesus Christus ons Here.

Maar wat beteken dit? Wat is die boodskap wat die Heilige Gees hiermee wil oordra?

As antwoord wil ek eers fokus op die boodskap wat Juda en Tamar se verhaal self inhou vir alle gelowiges, ook vandag vir my en vir jou.  
En daarna kyk ons na die konteks wat hierdie gebeure gee vir die verhaal van Josef.

Wat kan ons hieruit leer?

Die eerste ding wat ons moet raaksien is wat gebeur het. 
Daar is baie sprake in hierdie gebeure van die samelewing se kultuur en gebruike, maar niks van ŉ soeke na wat God wil nie, niks van aanbidding soos by Abraham Isak en Jakob nie. 
Juda is tog deel van God se volk, die volgende draer van die verbond wat God opgerig het met die nageslag van Abraham Isak en Jakob. 
Maar ons lees hoe hy die gebruike van die samelewing nagekom het – en toe hy nie meer wil nie toe lieg hy in skynheiligheid en maak asof hy nog daarby wil hou.
Ons lees dat hy soos die samelewing losbandigheid vir mans aanvaar maar dan in eie geregtigheid met verontwaardiging wil moor wanneer hy sy skoondogter daarvan verdink.
Dit is tragies dat ons niks lees van ŉ soeke na God nie, niks daarvan dat hy sy kinders iets geleer het van God en hoe God wil hê hulle moet lewe nie. 
Geen wonder dat Er en Onan so sleg gelewe het dat God hulle laat sterf nie – 
so asof God sekermaak dat niks van hulle deel sal word van sy volk nie..

Hierdie gebeure moet ons oë oopmaak vir die opdrag wat ons in Rom. 12:1 ontvang 
dat ons nie aan hierdie wêreld gelykvormig moet word nie. 
As mens jou lewe en jou gedagtes volmaak met die wêreld en die samelewing dan sal jou lewe soos die samelewing lyk... 
Die gevolge om soos die wêreld te word is eers min en lyk onskuldig, maar dit word net erger en lei uiteindelik tot ŉ totale goddeloosheid!

Die tweede ding wat ons moet besef is waar dit gebeur het – weg van God se kinders af, weg van die gemeenskap van gelowiges af.
Juda trek weg van die ander mense wat soos hy deel is van God se verbondsvolk. 
Deur die hele Bybel maak God dit male sonder tal duidelik dat ons nie op eie houtjie kan staande bly in geloof nie. 
Ons het mekaar nodig – nie net vir fisiese ondersteuning nie, maar veral om in geloof geanker en op Hom gefokus te bly. 
As iemand slimmer wil wees hieroor as God se Woord en dink mens kan op jou eie regkom moet gewaarsku wees – jou slim gaan nog sy baas vang. 
ŉ Alleen paadjie van “ek het nie die kerk en ander gelowiges nodig nie” beland baie maklik en sonder dat jy die besef op die breë pad na die verderf,
waar jy jou eie opinie van God aanbid en nie meer die ware God van die Bybel nie.

ŉ Derde boodskap word duidelik as ons besef saam met wie die gebeur het. 
Juda trou met ŉ Kanaänitiese meisie wat niks weet en niks glo van die ware God nie. 
God se opdrag aan gelowiges is duidelik in 2 Kor. 6:14 e.v. 
dat ons nie in dieselfde juk moet trek as ongelowiges nie. 
Hy vra in daardie teks hoe ŉ mense tog deel kan hê aan geregtigheid terwyl jy ook deel het aan ongeregtigheid, hoe kan jy gelyktydig in die lig en die duisternis lewe?
 ŉ Gelowige kind van God kan tog nie ewige trou sweer aan ŉ kind van die wêreld waar die duiwel koning is nie? 
Hoe kan mens een wees met God terwyl jy een is met iemand wat nie een is met God nie?  
Maak maar jou oë en jou ore oop vir hoeveel gelowiges ŉ bittere geloofstryd moet lewe saam ŉ ongelowige lewensmaat, of erger hoeveel die geloofspad heeltemal byster raak en verdwaal in die ongeloof van hulle lewensmaats.  
Jy hoef nie so ver terug te gaan as Juda en Bet-Sue nie.... 
	kyk maar net mooi om jou...

Kan mens vriende wees met ongelowiges? Natuurlik... So sal hulle Christus leer ken... 
Sal hy of sy nie deur jou getuienis tot geloof kan kom nie? 
	Dalk, maar eers geloof vir lank genoeg om die egtheid te bewys...
Kan jy uitgaan en ŉ verhouding hê met ŉ ongelowige of iemand wat radikaal anders glo as jy? 
			Dalk so effentjies, maar pas op! 
Pas op dat jy nie in menslike verliefdheid verblind raak en jou geloof op die spel plaas nie, 
en dat jy dan jouself en jou kinders in jou verliefheid laat verdwaal nie.

Daar is nog twee baie belangrike lesse uit Juda en Tamar se verhaal vir alle gelowiges van alle tye. 
Martin Luther het blykbaar gesê hierdie is die twee redes waarom hierdie gebeure in die Bybel is.

Dit bestraf die vermetelheid van mense wat dink dat hulle nie in erge sonde kan val nie. 
Dit maak nie saak wat jou agtergrond is of jou opleiding of toewyding aan God nie, 
elke mens is steeds geneig tot sonde en blootgestel aan die verleiding van die wêreld en die aanvalle van die duiwel wat ons soos ŉ brullende leeu wil verslind. 
Ons lewe in absolute afhanklikheid van God om ons van sonde verval te bewaar. 
Ons moet Hom daarvoor vertrou en Hom daartoe smeek en Hom daarin volg.  
Kyk jy weg van Hom af.. 
bly jy weg van hulle wat Hy gee om jou te help bewaar,
loop jy ŉ pad saam met mense wat Hom nie eer nie ...
	en jou verval in sonde is om die draai.

Maar Luther sê ook dat dit wanhoop keer en gee hoop aan enigeen wat wel in sonde geval het. 
Ons moet ook die genade in die gebeure van Juda en Tamar raaksien. 
Nie net dat Tamar haar roeping kon vervul en kinders hê nie...
Selfs deur hulle sonde heen het God sy genadeverbond in stand gehou sodat Juda wel ŉ nageslag sou hê in Peres waaruit die Messias gebore sou word. 
Die Messias wat sy lewe gegee het sodat ons sonde nié die laaste woord sal hê in ons lewens nie., 
	Want Christus het dit alles op Hom geneem en betaal... 
	en sý heiligheid vir ons gegee 
		sodat sy volkome voldoening die laaste woord sal wees in ons lewe.

**

As dit is wat ons kan leer uit hierdie gebeure, waarom dan spesifiek hier in die begin van die verhaal oor Josef?  Twee perspektiewe... 

Die eerste help ons om te verstaan waarom God Jakob se nageslag Egipte toe laat gaan het...
Hulle was besig om verstrengel te raak in die heidense wêreld van die Kanaäniete. 
Die mense van Kanaän het hulle met ope arms ontvang omdat almal wou deel in die seën wat Jakob-hulle van God ontvang het – soos die mense van Sigem. 
Hulle was daarop uit om Jakob se familie deel van hulle te maak,
Maar Jakob se familie was nie sterk genoeg in geloof om dit teen te staan soos hulle Oupa Abraham het nie (Gen. 14:23-24). 
God neem hulle Egipte omdat die Egiptenare niks met hulle te doen wou hê nie, 
want hulle was veeboere en veeboere was vir die Egiptenare afstootlik (Gen. 46:34). 

God vat hulle Egipte toe sodat hulle sonder die verleiding van die samelewing, 
en in ondersteuning van mekaar sal groei om hulle geloofsfondamente sterker te bou in hulle vertroue en verwagting en toewyding aan Hom. 

Dit is tog wat ons met ons kinders ook doen. 
Ons stel hulle nie van heel kleins af al bloot aan al die sondige verleiding van die wêreld nie. 
Hulle is nog nie reg om staande te kan bly in geloof en by God se waarhede nie.  
Daarom moet ons ernstig waak teen die aanslae van die wêreld wat allerhande onbybelse gruwels in leerplanne wil invoer.
 Laat jou kinders eers sterk word  in God en die Bybelse waarhede voordat jy die deur na die sondige wêreld oopmaak.

Dis die groter prentjie, en ŉ tweede perspektief help ons om te verstaan waarom Josef se broers van hom ontslae wou raak. 
Ons sal dit al duideliker sien soos ons Josef se lewensverhaal al verder volg  – 
die kontras tussen Josef en sy broers. 
Dink maar aan Ruben by sy pa se vrou, Simeon en Levi se onderduimse moorde, Juda se gelieg en sy losbandigheid...
en vergelyk dit dan met Josef se kuisheid om van Potifar se vrou weg te vlug... 
En sit daarby nog Jakob se keuse van Josef as die familie se “CEO” 
en boonop God se oënskynlike bevestiging daarvan... 
	Dit was net te veel vir Josef se godelose spul boeties...

God gebruik dan hulle naywer en hulle haat om sy plan, 
waarvan Hy al vir Abraham vertel het, in werking te stel... 
	En daarby kom ons DV volgende week...


Amen.

